
   KUALA LUMPUR, 11 Okt (Bernama) -- Datuk Seri Dr Mahathir Mohamad malam 
ini melancarkan kempen kesedaran teknologi maklumat (IT) dengan meminta 
seluruh rakyat Malaysia -- tua dan muda, di kampung dan bandar -- supaya 
menyahut panggilan untuk berjuang dan menyokong inisiatif kerajaan dalam 
menggunakan teknologi maklumat. 
   "Marilah kita bertekad menghadapi dunia tanpa sempadan ini 
bersama-sama. Marilah kita sama-sama berusaha merealisasikan segala-gala 
yang kita idamkan dan tidak menunggu ia datang bergolek dengan sendirinya," 
katanya ketika berucap di Angkasapuri. Majlis pelancaran itu disiarkan 
secara langsung menerusi radio dan televisyen. 
   Dalam gesaannya itu yang turut ditujukan kepada pembangkang, Perdana 
Menteri berkata Malaysia berada dalam kedudukan baik untuk mengambil 
peluang daripada teknologi maklumat. 
   Selain berpengalaman selama 25 tahun dalam membangun industri elektrik 
dan elektronik yang kukuh, Malaysia mempunyai tenaga kerja yang 
berpendidikan baik dan mudah dilatih serta infrastruktur teknologi maklumat 
yang sudah maju. 
   "Sebuah negara mesti sentiasa berfikir tentang hari esok. Kerana 
memikirkan hari esoklah kita telah membuat keputusan untuk menggunakan 
kuasa teknologi maklumat," katanya. 
   Dr Mahathir berkata kerajaan bukan sahaja akan menyediakan kepimpinan 
dari atas ke bawah yang diperlukan untuk memajukan pembangunan teknologi 
maklumat tetapi juga akan membawa masyarakat melonjak bersama. 
   Melalui pendekatan dua hala ini, kerajaan akan bertindak sebagai 
penggerak pembangunan teknologi maklumat. 
   "Atas sebab inilah kita menjadikan Agenda Teknologi Maklumat Kebangsaan 
atau National Information Technology Agenda (NITA) ini sebagai strategi 
pembangunan nasional," katanya. 
   NITA, yang menyediakan rangka kerja bagi negara untuk bertindak 
terhadap IT dan revolusi maklumat, memerlukan semua rakyat Malaysia 
menyumbang tenaga bagi menjamin Malaysia bersedia memasuki Era Maklumat. 
   "Kita boleh melakukannya dengan memahami IT, memanfaatkannya, 
merealisasikan potensinya dan menggunakannya secara yang paling produktif 
bagi memberi faedah kepada rakyat dan negara kita," katanya. 
   Matlamat NITA ialah untuk membentuk satu masyarakat madani dalam bentuk 
Malaysia, satu masyarakat yang menguasai ilmu dan mempunyai sistem nilai 
tersendiri. 
   "Demi masa depan kita, kita tidak boleh menjadi pemerhati sahaja 
terhadap revolusi maklumat ini, " katanya mengenai revolusi itu yang 
dianggap ketiga dalam sejarah manusia selepas revolusi pertanian dan 
revolusi perindustrian. 
   Revolusi maklumat sedang mempercepatkan lagi proses globalisasi, 
mencorak semula ekonomi dan mempengaruhi cara hidup dan cara bekerja. 
   "Kita perlu menyertainya, bahkan menerajuinya. Inilah sebabnya kita 
meluangkan banyak masa dan usaha untuk mengembangkan industri IT tempatan 
yang bertaraf dunia. 
   Inilah juga sebabnya projek MSC (Koridor Raya Multimedia) akan 
diteruskan seperti yang dirancangkan walaupun negara dilanda krisis mata 
wang baru-baru ini, katanya. 
   Perdana Menteri berkata arah aliran global sekarang memerlukan negara 
menukar asas ekonomi sekali lagi daripada ekonomi yang bergantung kepada 



buruh murah kepada yang berteraskan pekerja berilmu. 
   "Sesiapapun boleh menjadi pekerja berilmu. Kita tidak perlu 
berkelulusan sains komputer untuk menjadi pekerja berilmu," katanya. 
   Seorang pemandu teksi boleh menjadi seorang pekerja berilmu jika ia 
boleh menggunakan maklumat dan teknologi bagi memperbaiki kerjanya. 
   "Seorang penjual kuih boleh dianggap sebagai pekerja berilmu sekiranya 
ia membuat kuih tradisional dengan menambah bahan-bahan berkhasiat tanpa 
kolesterol," katanya. 
   Dr Mahathir berkata hanya apabila sektor pembuatan dan perkhidmatan 
mempunyai pekerja berilmu dan dibantu oleh IT baharulah negara dapat 
mengekalkan kadar pertumbuhan Keluaran Dalam Negara Kasar (KDNK) per kapita 
yang diperlukan untuk mencapai Wawasan 2020. 
   "Unjuran sekarang menunjukkan bahawa kita boleh meningkatkan paras KDNK 
kita sebanyak empat kali ganda dalam tempoh 20 hingga 25 tahun tahun jika 
ekonomi kita berasaskan maklumat dan ilmu," katanya. 
   Apa yang dimaksudkan ialah secara purata rakyat Malaysia akan dapat 
melipatgandakan pendapatan sebanyak empat kali di masa hadapan dan 
membolehkan mereka menikmati kualiti hidup yang setanding dengan kehidupan 
di negara maju, katanya. 
   "Kekuatan kita dalam mengatasi cabaran-cabaran akan datang bukan sahaja 
terletak kepada pengalaman kita dalam memula dan mengurus perubahan pada 
masa lalu, tetapi juga pada kesanggupan kita untuk melakukan lebih daripada 
itu pada masa hadapan," katanya. -- BERNAMA 

